
Añimo: andemmo, ve farò ra strâ

Sciù ri corpi morti: intrerò intr'e trincere.

Imparerà da mi ra vostra spâ,

A dà de crudeltæ prœuve ciù vere.

Ro regno dri Crestien s'ha da desfâ

In sto dì: viva d'Asia re bandere.

All'attacco così o ri và intissando,

E cian cianin se van incaminando.

Per un çærto çærô, chi ghe straluxe,

O se trœuva intr'i pê ra sentinella.

De poeì sorprende dri Crestien ro Duxe

A ghe pâ fin a lê uña cianfranella.

Quella crîa: chi va là, ch'a se descuxe:

Chi viva? Attenti, Caporâ Tavella!

Si che ra primma guardia all'avanzadda,

A s'apronta a ra mêgio a fâ sciamadda.

Sœunnan re trombe allora, e ri timballi

Ri Arabi, che se trœuvan descoværti,

Mandan crîi a ro çê: tanti cavalli

Fan rebombâ, sbruzindo, i campi aværti.

Respondan re montagne con re valli,

Fan êco ri ciù bassi, e ri lœughi ærti;

Ra faxella alumò, de Fregetonte,

Ra Furia per dà segno insciù a ro monte.

Ro Sordan trotta avanti, e arriva a quella

Guardia confusa, e ancon desordinâ,

Comm'un sciumme, chi rompe, e chi strepella:

Comme un lebeccio, ch'inscia ben ro mâ:

O comme uña saetta s'allivella

Derê a ro lampo, e un teito a va a desfâ:

O comme un terremoto, chi fâ orrô.

Ma chi pœu mai spiegâ ro sò furô?

Ra spâ o no cara, che quarcun non tocche:

Ni o tocca a pin, che ciaga o no ghe faççe:

Ni ciaga o fa, che zù intr'o praoù dri ocche

O non ri bœutte comme tante straççe.

Diræ ciù, ma paræivan filastrocche.

O pâ ingiarmaoù: nè i corpi dri átre braççe

O sente; e pû ro sò elmo trà ro lumme

E o rembomba, e fa zimme, e manda fumme.

Pœuscia quando lê solo, o l'ha scacciaoù

Quella vanguardia dre Françesche genti:

Comme un deluvio, chi ven zù abrivaoù

Ri Arabi, a gambe, arrivan comme scenti.

Fuzzan ri Franchi, e meñan l'arrugaoù;

E lô ghe sátan drento læsti e attenti.

Rompan ri parapêti, e re trincere

De crudeltæ, e d'orrô dan prœuve vere.

Porta ro Re sciù l'elmo orrido e grande

Serpente, che in ciù giri o s'attortiggia:

Sciù re sampe o se posa, e ri are o spande,

Ra côa in arco o ceiga, e s'assottiggia.

Pâ che træ lengue o l'aggie, e fœura o mande

D'in bocca scciumma neigra, ch'o rosiggia.

E mentre ra battaggia ciù s'infiamma

Da re narixe o bœutta e fœugo e sciamma.

